
Ilaina ve ny miova fo?

MIARA-MANDEHA AMIN’I JESOA KRISTY

ILAINA VE NY MIOVA FO?


Ry sakaiza malala,


Zava-dehibe tokoa ny fanontaniana apetrakao ary mila fandinihina lalina; koa dia hovaliako avy hatrany.

Manoratra amiko ianao fa matetika, na amin’ny resaka manokana ifanaovanao aman’olona, na any amin’ny fivoriana izay atrehinao, dia ambara mandrakariva fa mila miova fo ianao. Ianao kosa anefa tsy mahatsapa loatra ny ilàna izany. Milofo miasa ianao, manana tokantrano milamina ary namana tiana maro ianao; manantena ny hahazo toerana ambonimbony kokoa aza ianao izao ary maniry ny mba hahita ny zava-misy eo amin’izao tontolo izao. Raha atao bango tokana, dia tena faly sy afa-po amin’ny fiaimpiainanao ianao, ka izany fitaomana anao hiova fo izany dia toa hevi-dravina tsotra izao, hany ka leo ianao.


Azoko tsara izay tianao lazaina. Misy ny olona no mandany ny androny miditra amin’ny raharahan’ny hafa, na mananatra sy miteny hoe tsy mety izay ataonao. Manorisory ny mandre izany isan’andro, indrindra moa raha tsy azonao antoka loatra ny fahadisoan’ny zavatra lazain’ireny olona ireny. 


Eo indrindra anefa no tena zava-dehibe: marina ve sa tsia ny ambaran’izy ireo? Tokony hiova fo tokoa ve ianao sa tsy dia ilaina izany? Raha zavatra maivamaivana fotsiny ihany mantsy izany dia tsy hampaninona loatra na dia hita aza any aoriana fa diso ny hevitrao. Dia mitandrina fotsiny ianao amin’ny sisa. Saingy raha ny momba ny fiovam-po kosa, dia mikasika ny handanianao ny mandrakizainao izany. Zava-dehibe loatra izany ka dia mila mazava ny hevitrao momba izany.


Efa mba nieritreritra ny momba ny mandrakizay ve ianao? Ekeko fa tsy ho fantatsika mazava mialohan’ny hahatongavana any mihitsy akory ny momba ny any. Ilaina kosa anefa ny mihevitra marina ny momba izany, mba hahafantarana na sombintsombiny fotsiny aza, sa ahoana, hoy ianao?


Hoy ity angano iray: Nisy, hono, mpanjaka anankiray te hitsapa tovolahy iray marani-tsaina, ka nanontany azy hoe: “Toy inona moa ny faharetan’ny mandrakizay?”. Hoy ilay tovolahy namaly: “Ry mpanjaka ô, any an-tany lavitra any, dia misy tendrombohitra tena avo ary ny tendrony dia mihoatra ny rahona. Varahina io tendrombohitra io. Isaky ny zato taona, dia misy voronkely anankiray izay mitsaingoka io tendrombohitra io amin’ny vavany. Ka izao: rehefa lany noho ny fitsaingohan’io vorona io ilay tendrombohitra, ka tsy hita intsony, dia lasa izay ny iray segondra amin’ny mandrakizay”.

Moa ve izany valim-panontaniana izany tsy maneho fa tsy manam-pahataperana ny mandrakizay? Tsy mbola tena marina anefa io valin-teny io, satria any amin’ny mandrakizay dia tsy misy na ny minitra na ny segondra. Any ny arivo taona dia toy ny indray andro ary ny indray andro dia toy ny arivo taona (2 Petera 3. 8). Tsy manam-pahataperana ny mandrakizay, ka noho izany dia tsy azo refesina.


Io tantara kely io anefa dia maneho kely amintsika ihany ny fifandraisan’ny faharetan’ny androm-piainantsika etỳ ambonin’ny tany sy ny mandrakizay izay mbola ho avy. Inona moa izay folo na dimampolo na valopolo, eny fa na ny zato taona aza, manoloana ny mandrakizay? Ka moa ve tsy zava-dehibe tokoa ny mahalala hoe aiza, ary manao ahoana no hiantrehantsika ny mandrakizay?


Mampahatsiaro ahy tantara hafa anankiray izany. Fantatrao moa fa ny ankamaroan’ny mpanjaka, tamin’ny vanim-potoana salasalany
, dia nanana karazan’olona mpampihomehy avokoa tany an-dapany. Amin’ny ankapobeny, dia karazan’olona sampontsampona izy ireny ary nanao akanjo mampihomehy ihany koa. Ny anjara asany tamin’izany dia ny manao izay hanalana voly ny tompony.amin’ny vazivazy sy ny teny tsy misy dikany. Izany no mpanao hatsikana tamin’izany vanim-potoana izany.


Indray andro anefa, dia notoloran’ny mpanjakany satroka lava loha misy lakolosy kely sy tehina tsy tena izy ilay mpampihomehy azy, nanendreny azy ho mpanjakan’ny mpanao hatsikana. Ireo zavatra izay nomena azy ireo dia tokony hatolony an’izay mbola adala kokoa noho izy, raha misy izany.


Taoriana kelin’izay, dia narary mafy ilay mpanjaka. Nitsidika azy ilay mpampiomehy ka nanontany azy ny amin’ny fahasalamany. Namaly moa ny mpanjaka fa araka ny tenin’ny mpitsabo azy dia tsy misy fihatsarana azony antenaina loatra intsony, ka ho faty tsy ho ela izy.


“Ka noho izany”, hoy ilay mpanao hatsikana, tsy efa mba niomana ny amin’izany dia lehibe izany ve ianao, mba ho efa tomombana sy vonona avokoa izay hivantananao?”

“Tsia !”, hoy ny mpanjaka, “ary izay indrindra no loza satria tsy fantatro akory hoe hanao ahoana moa ny fomba handraisana ahy”.

“Ka moa ve tsy efa mba fantatrao, ry mpanjaka, fa tsy maintsy hizotra amin’izany làlana izany ianao indray andro any?”

“Efa fantatro tokoa, saingy tsy dia nahoako loatra. Maro loatra mantsy ny zavatra nosahaniko”.

“Kanefa”, hoy ihany ilay mpanao hatsikana, “rehefa handeha ianao, na dia indray andro monja aza, dia nisy mpanompo nialoha làlana anao ka nanomana ny zavatra hohaninao sy hosotroinao ary ny zavatra hafa ihany koa. Rehefa handeha mandritra ny herinandro maromaro, na volana maromaro indray koa ianao, dia efa vonona mialoha avokoa ny zavatra rehetra. Andro vitsivitsy talohan’ny nandehananao, dia mpanompo maro no nandeha nialoha anao mba hanomana ny fahatongavanao. Ary amin’izao dia lehibe izay andehananao ho any amin’ny toerana hijanonanao mandrakizay izao ve, dia tsy mba niomana akory ianao? Indro, averiko aminao ilay satroky ny adala sy ny tehiny, satria tsy adala toy izany aho”. Tsy marina ve ny voalazan’ilay mpampihomehy?


Nankany an-tsekoly ianao nandritra ny folo taona mahery. Ankehitriny ianao miasa tontolo andro, ary ny hariva aza ianao mbola manohy mianatra ihany mba hanatsaranao ny toeranao. Izany hoe mandritra ny roapolo taona dia milofo mafy tokoa ianao mba hahazoanao miaina ara-dalàna mandritra ny efapolo taona sy mba hitsinjovanao ny any amin’ny fotoana fisotroan-dronono, na koa mba hahazoanao manangom-bola hiheverana ny fahanterana, raha toa ianao mbola hiaina mandritra ny folo taona na, raha maharitra, mandritra ny roapolo taona.

Ahoana àry ny hevitrao ny amin’ireo ray aman-dreny izay tsy mba mandefa ny zanany any an-tsekoly ary tsy mba mampianatra azy hiasa, fa manao hoe: “Aleo izy hilalao am-pilaminana eny ka tsy hieritreritra izany ho avy izany e! Rehefa tonga amin’ny fotoana tsy maintsy hieritreretany ny tenany sy hitadiavany izay ilainy ve izy tsy hahita izay tokony hataony eny ihany!”

Raha toa àry ianao misahirana mafy toy izany sy mandany taona maro mba hahazoanao miaina araka ny tokony ho izy mandritra ny dimampolo na enimpolo taona, moa ve ianao ho afa-tsiny raha tsy mba nihevitra kely akory ny amin’ny mandrakizay, ka tsy niraika tamin'ny fanontaniana manao hoe: Aiza no handaniako ny mandrakizay? Sady tsy fantatrao velively akory na hahazo toerana tsara ianao na tsia, na raha toa ka harary na ho faty alohan’ny ahazoanao izany.

Fantatrao tsara anefa fa eo anoloanao ny mandrakizay. “Notendrena ny olona ho faty indray mandeha”. Marina tsy azo iadian-kevitra izany fanambaràn’ny Baiboly izany, ka tsy misy afa-manohitra izany na ireo mpanaraby na ireo tsy mino ny fisian’Andriamanitra izay mafy fo indrindra aza. Tsy sahy ny hilaza ny mifanohitra amin’izany izy ireny, satria hihomehezan’ny olona. Iza tokoa moa no tsy mbola nahita ny fahafatesana nihatra tamin’ny olona manodidina azy?


Ahoana kosa anefa, hoy ny tohin’io andinin-tSoratra Masina ao amin’ny Hebreo 9 io? “Ary rehefa afaka izany, dia hisy fitsarana”. Moa ve tsy fahadisoana bevava ny tsy mihevitra na inona na inona amin’izany, ka mamela ny zavatra handeha amin’izao fotsiny? Marina tokoa fa mbola ho hitanao ihany izay handanianao ny mandrakizay, kanefa kosa amin’izay dia tsy hisy na inona na inona azonao hatao intsony hanovana ny toe-javatra. “Eo amin’izay ianjerany (ianjeran’ny hazo) ihany no handriany” (Mpitoriteny 11. 3).

Mety hanao angamba ianao hoe tsy misy mahamaika anie e! Ny zavatra sahaniko aza be dia be. Tsy te-handany ny fotoana tokony ialàna voly ieritreretana izany zavatra mandreraka tahaka ny fahafatesana izany ianao. Mihevitra mantsy ianao fa mbola hisy ihany ny fotoana hahazoanao mieritreritra momba an’izany rehefa lehibebe sy manam-potoana malalaka kokoa ianao.


Ianao ve mahazo antoka fa mbola ho velona dimampolo taona indray? na telopolo taona? na folo taona koa aza? na roa ambin’ny folo volana? na koa adiny roa ambin’ny folo?


Tsaroako ity mpivarotra anankiray tany Hollande, izay nihaino toriteny natao teny an-dàlam-be tao amin’ny trano fivarotany. Rehefa tapitra ilay fitorian-teny dia lasa nody tany an-tranony izy, dia nipetraka teo ambony seza ary fotoana fohy taorian’izay, dia maty!


Ary raha toa aza ka mbola ho velona mandritra ny fotoana lavalava ianao, moa ve izay sitraponao ihany no ataonao raha mbola tanora sy salama tsara ianao, ka ny ambinambin-javatra ihany no ho an’Andriamanitra? Koa raha toy izany ny ho safidim-piainanao (raha toa ka mbola velon’aina koa ianao), mbola hankasitraka anao amin’izany ve Andriamanitra?


Marina tokoa aloha, fa “Andriamanitra dia… tia ny olona rehetra hovonjena” (1 Timoty 2. 4). Amin’ny olona rehetra tsy an-kanavaka mantsy no ilazany hoe: “Mihavàna amin’Andriamanitra anie ianareo” (2 Korintiana 5. 20). Noraisiny ilay jiolahy teo amin’ny hazofijaliana sy ireo olona marobe tsy tambo isaina izay nitodika taminy teo am-pialàn’aina. Nahalala vehivavy antitra iray aho, izay efa dimy amby valopolo taona vao niova fo.


Ao amin’ny Joba 33, dia hitantsika fa Andriamanitra dia miteny indray mandeha na indroa amin’ny olona, ka raha tsy miraharaha an’izany izy ireo dia “manisy tombokase ny fananarany azy” Izy.


Rehefa nandà tsy hankato an’Andriamanitra im-betsaka i Farao, dia nohamafisin’Andriamanitra ny fony, ka tsy afaka nibebaka intsony izy.


Aorian’ny fakàna ny Fiangonana, dia “ampanateran’Andriamanitra fiàsan’ny fahadisoan-kevitra aminy mba hohelohina avokoa izay rehetra tsy nino ny marina” (2 Tesaloniana 2. 11,12). Afaka hanao izany aminao ihany koa Andriamanitra, raha miziriziry tsy mety manaiky ny fitaomany anao hiova fo ianao. Fa “Andriamanitra ninia tsy nijery ny andron’ny tsy fahalalana; fa ankehitriny Izy mandidy ny olona rehetra amin’izao tontolo izao hibebaka, satria Izy efa nanendry andro iray, izay hitsarany izao tontolo izao amin’ny fahamarinana amin’ny alalan’ny Lehilahy iray voatendriny, koa efa nanome vavolombelona hampino ny olona rehetra izany Izy tamin’ny nananganany Azy tamin’ny maty” (Asa 17. 30,31).

Tsy tokony hihevitra tsara an’izany zavatra izany àry ve ianao, ka hanatona an’Andriamanitra ankehitriny hiaiky ny fahotanao ary hangataka aminy mba handray anao?

“Iraka solon’i Kristy izahay… mangataka indrindra aminareo hoe: mihavàna amin’Andriamanitra anie ianareo. Izay tsy nahalala ota dia efa nataony ota hamonjy antsika, mba ho tonga fahamarinan’Andriamanitra ao aminy kosa isika” (2 Korintiana 5. 20,21).
“Anio, raha hihaino ny feony ianareo, aza manamafy ny fonareo” (Hebreo 4. 7) !

Manao veloma finaritra.

H.L.H.
NAHOANA MOA NY OLONA NO TOKONY HIOVA FO ?

Ry sakaiza malala isany,


Manontany ahy ianareo ankehitriny hoe nahoana moa ny olona no tokony hiova fo, ary inona marina ny atao hoe fiovam-po.

Ny valiny tsotra indrindra amin’ny fanontaniana voalohany napetrakareo dia ny hoe : satria Andriamanitra no milaza izany! Rehefa Andriamanitra no miteny dia tsy misy valin-teny azo asetry izany. Isika dia olona nohariany, ka noho izany, dia tsy misy azontsika atao afa-tsy ny miondrika sy mankatò. “Ralehilahy, fa iza moa ianao no mamaly an’Andriamanitra? Izay zavatra noforonina va hanao amin’izay namorona azy hoe : Nahoana … ?” (Romana 9.20). Hoy ny voasoratra ao amin’ny Asa 17.30, hoe : “Andriamanitra ninia tsy nijery ny andron’ny tsy fahalalana ; fa ankehitriny Izy mandidy ny olona rehetra amin’izao tontolo izao hibebaka”.

Eny, eo amin’ny im-balopolo eo ho eo no itenenan’ny Testamenta Taloha ny hoe fibebahana (fiovam-po) ary im-pitopolo eo ho eo kosa ao amin’ny Testamenta Vaovao.


Fa asehon’Andriamanitra mazava amintsika ao amin’ny Teniny ihany koa anefa hoe nahoana Izy no mandidy ny olona rehetra hibebaka . “Satria mahari-po aminareo Izy, ka tsy tiany hisy ho very, fa mba ho tonga amin’ny fibebahana izy rehetra” (2 Petera 3 9). Ao amin’ny Asa 17, ny ambara fa anton’ny andidiany ny olona rehetra hibebaka, dia “satria Izy efa nanendry andro iray izay hitsarany izao tontolo izao”. Ho avy àry ny andro izay hampamoahin’Ilay Mpahary ny olona tsirairay avy ny amin’ny fiainany. Ary Andriamanitra, Izay mahalala ny olona rehetra, dia hiteny amin’ny maha-Mpitsara Azy hoe : “Samy efa nanota izy rehetra ka tsy manana ny voninahitra avy amin’Andriamanitra” (Romana 3.23). Izany no mahatonga an’Andriamanitra haniry ny hibebahan’ny olona, “Izany no tsara ka ankasitrahana eo imason’Andriamanitra, Mpamonjy antsika, Izay tia ny olona rehetra hovonjena ka ho tonga amin’ny fahalalana ny marina” (1 Timoty 2.3,4).


Ny tena antony andidian’Andriamanitra ny olona rehetra hibebaka àry dia satria tsy nanompo an’Ilay Mpahary azy ny olombelona, fa mpanota ka mendrika ny fitsarana marin’Andriamanitra.

Mpanota ny olombelona


Indrisy, fa zava-marina mampahatahotra tokoa izany ! Maro ny olona no tsy mihevitra an’izany ary betsaka koa aza ny mandà izany. Kanefa, moa ve izy ireny resy lahatry ny zavatra lazainy? Moa ve ny olona mahitsy anankiray afaka mandà fa tsy manao ratsy matetika?


Tsy indray mandeha aho no nanontany an’ireo manambara avo ho nahitsy fiainana foana sady tsy mba nanao ratsy olona, raha tsy mbola nanameloka azy mihitsy ny feon’ny fieritreretany, na ny amin’ny zavatra nataony, na ny teny nolazainy, na ny amin’ny fisainany. Tsy nisy sahy nilaza fa tsy mbola nanameloka azy mihitsy ny feon’ny fieritreretany.


Ny atao hoe mpanota dia ny olona izay efa nanota. Tsy ny nahavitany zava-dratsy betsaka akory no maha-mpanota azy, fa rehefa nanota indray mandeha monja dia efa mpanota.


Afaka ny hahatsapa an’izany ny olona rehetra eo amin’ny fiainana andavanandro. Tsy misy mantsy afaka manao hoe : “Tsy mpamono olona Ranona , satria vao indray mandeha fotsiny izy no namono olona”. Rehefa momba ny fifandraisany amin’Andriamanitra anefa, dia ovain’ny olona ny fomba fandrefy, satria raha tsy izany dia lasa manameloka ny tenany ihany izy.

Ny  fieritreretana


Ny olombelona rehetra dia nomen’Andriamanitra  fieritreretana avokoa (Romana 2.15), mba ho vavolombelona amin’ny ratsy izay ataony. Tsy ny ratsy rehetra anefa no asongadin’ny feon’ny fieritreretana. Ny fieritreretantsika mantsy dia volavolain’ny tontolo manodidina iainantsika. Miteny mandrakariva anefa izy rehefa manao zavatra izay heverin’ny fiaraha-monina nitaizana azy ho ratsy ny olona. Nokendren’Andriamanitra mihitsy ny hampitandremana ny olona, eny fa na dia ireo tsy mbola nahare ny aminy ary tsy mahalala ny Teniny aza, rehefa minia manao ny tsy mety izy, mba hahatonga ny olona rehetra ho afaka hieritreritra sy hiaiky fa ratsy sy meloka ny tenany.


Raha mandinika ny fiainanao ianao, firy moa ny fahotana efa ninianao natao? Andeha atao hoe valo ambin’ny folo taona ianao izao, ka heverina fa nandritra ny valo taona voalohany niainanao, dia tsy nanao ota niniana natao ianao. Raha ny tena izy dia diso izany, satria fantatrao tsara fa efa mba nanome tsiny anao ihany ny fieritreretanao tany aloha. Fa taorian’io valo taona voalohany io, im-piry moa ny fieritreretanao no efa niteny taminao? Aoka hataontsika hoe indray mandeha isan’andro, ohatra. Izany hoe in-365 ao anatin’ny taona iray, ary ankehitriny dia efa mitontaly eo amin’ny in-3650 eo. Ho an’ny olona efa 28 taona izany, dia in-7 300; ary ho an’ny olona 68 taona dia in-21 900.

Hitanao amin’izany àry fa fara-fahakeliny, dia efa niteny taminao in-3 650 ny feon’ny fieritreretanao ny amin’ny fahotana anankiray (ary moa ve, raha ny marina, tsy matetika noho izany aza?). Ka moa ve ny olona nanao zavatra ratsy maro toy izany afaka milaza fa tsy mpanota? Ary moa ve Ilay Andriamanitra  Izay marina  dia tsy tokony hanameloka izany olona izany?


Tsy efa ampy ve izany anaporofoana fa ny olombelona rehetra no mendrika ny fanamelohana ka mila miaiky eo anatrehan’Andriamanitra fa nanota taminy ary mendrika ny ho very mandrakizay?

Ireo ota tsy nahy


Misy fanontaniana anankiray hafa koa ity. Ny olombelona ve tsy meloka  afa-tsy noho ny fahotana izay tena niniany natao ihany?


Moa ve tsy meloka ihany koa izy, raha tokony ho fantany fa ratsy ny fihetsiny? Rehefa mandika lalàna ny olona anankiray, moa ve ny mpitsara tsy hanameloka azy, na dia milaza ho tsy mahafantatra ny lalàna aza izy? Heverina fa tokony ho fantany mantsy izany lalàna izany, satria efa nivoaka sy naely. Izany rahateo no nahatonga ny fomba fitenenana manao hoe: “Tsy misy olona heverina ho tsy mahalala ny lalàna !” Amin’ny famaritana ny sazy angamba ny mpitsara vao afaka mihevitra izay toe-javatra izay, raha azo antoka fa tena tsy nahafantatra ilay lalàna tokoa ilay voampanga. Ny mpisolovava izay nandika lalàna anankiray dia hiharan’ny sazy hentitra kokoa noho ny olona tsotra iray izay nanao toy izany koa. Na irỳ voalohany anefa na ity faharoa dia samy ambaran’ny mpitsara avokoa fa meloka .

Ao amin’ny Tenin’Andriamanitra dia ahitantsika an’izany fitsipika izany ihany koa: “Raha misy olona manota, satria manao izay tsy tokony hatao ka mandika ny anankiray amin’ny didin’i Jehovah, nefa tsy fantany izany, ka mahameloka azy, ary mitondra ny helony izy” (Levitikosy 5. 17). Mazava izany. Ny olombelona, amin’ny maha-zava-boary azy, izay tompon’andraikitra eo anatrehan’Ilay Nahary azy ka mbola hampamoahiny ny amin’izay rehetra nataony , moa ve manan-jo hitsara ny tenany ho meloka na tsy manan-tsiny? Tsy azo heverina izany! Ilay Mpahary irery ihany, dia Ilay Nahary ny olombelona ka nanome azy andraikitra, no hany manana ny zo hitsara raha nahatanteraka ny andraikitra nomena azy izy na tsia. Andriamanitra irery ihany no mamaritra ny atao hoe fahotana, ka raha te hahafantatra izany isika dia mila mikaroka izay heviny ny amin’izany. 


Mazava dia mazava ny Tenin’Andriamanitra ny amin’izany. Ao amin’ny Genesisy 1. 28 sy 2. 15-17 no ahitantsika ny andraikitra nankinin’Andriamanitra tamin’ny olombelona. Nasaina namboly sy nikarakara ny saha tao Edena izy, saingy amin’ny fianteherana sy fankatoavana an’Andriamanitra. Ny fitsapana izany fankatoavana izany moa dia ny fandraràna tsy hihinana ny voan’ny hazo fahalalàna ny tsara sy ny ratsy.


Inona anefa no nataon’ny olombelona? Tamin’ny fotoana voalohany nahazoany naneho ny fankatoavany sy ny fiankinany amin’Andriamanitra, dia efa tsy nihaino an’Andriamanitra sahady izy, ka ninia ny tsy hankatò Azy. Izay no niantombohan’ny fandehan-javatra. Telo arivo taona tatỳ aoriana, dia hoy Andriamanitra araka izay voarakitra ao amin’ny Teniny: “Eny an-danitra Jehovah miondrika mijery ny zanak’olombelona, mba hizaha na misy hendry mitady an’Andriamanitra. Samy efa nivily izy rehetra ka tonga vetaveta avokoa; tsy misy manao ny tsara, na dia iray akory aza” (Salamo 147. 2,3). Arivo taona taorian’izany koa, dia mbola hoy ihany ny voalazan’ny Tenin’Andriamanitra hoe: “Tsy misy izay mitady an’Andriamanitra, samy nania avokoa izy rehetra; samy tsy mahasoa avokoa izy rehetra, tsy misy izay manao ny tsara na dia iray akory aza” (Romana 3. 11,12). Ary hoy ny fanambaràn’ny fitsaràn’Andriamanitra:  “Samy efa nanota izy rehetra ka tsy manana ny voninahitra avy amin’Andriamanitra” (Romana 3. 23).

Inona no atao hoe ota ?


Mety hiteny angamba ianao hoe: “Manaiky aloha isika fa matetika no manao zavatra ratsy, saingy tsy azo heverina ihany koa ny hoe tsy misy olona tsy mba nanao zavatra tsara ihany teo amin’ny fiainany. Maro ny olona nahavita asa soa, raha tsy hitanisa afa-tsy ireny olona, toa an-dry Henri Dunant na ry Albert Schweitzer ireny fotsiny, izay nanokana ny tenany hanampy ny hafa. Heveriko koa fa tsy manao zavatra ratsy aho akory raha mihinan-kanina sy misotro, na raha mankany an-tsekoly, na koa raha mandeha miasa”.


Raha amin’izao fotsiny aloha, dia tsy hita izay maha-ratsy izany zavatra rehetra izany, saingy koa mety hivadika ho ratsy ihany izy ireny. Tsy zava-dratsy velively akory ny mihinana paoma; saingy ny ankizy izay mbola misisika ny hihinana paoma ihany na dia efa noraràn-dreniny aza, dia zaza tsy mpankatò. Eto isika no mahakasika ny fototry ny fanontaniana hoe: “Inona no atao hoe ota?”

Ny olombelona dia noharian’Andriamanitra ary nomeny andraikitra mba hanompo Azy. Izay rehetra ataon’ny olombelona ka mifanohitra amin’ny toerana sy ny andraikitra nomen’Andriamanitra azy dia ota. Hitantsika izany ao amin’ny 1 Jaona 3. 4: “Ny ota no fandikana ny lalàna”. Izay rehetra ataon’ny olombelona ka tsy hiraharahiany ny fahefan’Andriamanitra amin’ny voariny dia ota avokoa.

Araka izany, ny mihinan-kanina, ohatra, dia fahotana raha tsy atao amin’ny fianteherana amin’Andriamanitra. I Jesoa Tompo dia tsy mba nety nihinan-kanina raha tsy navelan’Andriamanitra nanao izany (Matio 4. 4 ; jereo koa Jaona 4. 34). Izany no anton’ny ilazan’ny Tenin’andriamanitra hoe: “Ota izay rehetra tsy avy amin’ny finoana” (Romana 14. 23).


Raha ampiharintsika amin’ny fiainantsika andavanandro izany, dia inona no hitantsika? Inona tamin’ireo zavatra nataontsika, na ireo tenintsika, na ireo eritrerintsika no naneho fankatoavana an’Andriamanitra, ka namaly ny fanontaniana hoe: “Tompo ô, inona no tianao hataoko?” Moa ve isika tsy mahatsapa fa izay rehetra nataontsika dia ota avokoa?


Izany rahateo no voalazan’ny Tenin’Andriamanitra:  “Tsy misy manao ny tsara na dia iray akory aza” (Romana 3. 12)


“Izay fisainana rehetra avy amin’ny fony dia ratsy ihany mandritra ny andro” (Genesisy 6. 5). Izany no antony nahatonga Ilay Andriamanitra marina hanameloka ny olona rehetra. Izany koa no mahatonga Ilay Andriamanitra be famindram-po hitaona ny olona rehetra hibebaka sy hiova fo. Tsy tiany hiharan’ny fitsarana mahatsiravina izay miandry azy mantsy izy ireo.

Inona no atao hoe fiovam-po ?


Hiditra amin’ilay fanontanianao faharoa aho, izay manao hoe: “Inona àry moa no atao hoe fiovam-po?” 


Tsy mora ny manazava izany, satria na ny teny hoe “fiovam-po”, na ny teny hoe “fibebahana”, dia samy tsy misy mahadika tanteraka ny teny grika hoe “metanoia”, izay nampiasaina tamin’ny sora-tànana voalohany nanoratana ny Tenin’Andriamanitra. 


Araka ny 1 Tesaloniana 1. 9, dia azo lazaina fa ao anatin’io teny io dia misy ny hevitra hoe “mitodika”. Taloha mantsy ny fiainan’ireo Tesaloniana ireo dia nifototra tamin’ny sampy. Ankehitriny kosa izy dia “nitodika”; izany hoe niala tamin’ny sampy ka niverina tamin’Andriamanitra. Ny andinin-tSoratra Masina sasany tahaka ny Asa 2. 37,38 ; 17. 30,31 sy ny Apokalypsy 9. 20,21, dia ahitana fa izany hevitra izany ihany koa dia mifamatotra amin’ny fandinihan-tena sy ny fanamelohana ny fiainan’ny tena sy izay nataon’ny tena, eo anatrehan’Andriamanitra.


Araka izany àry, ny atao hoe miova fo na koa mibebaka, dia ny manatona an’Andriamanitra, mba handini-tena eo anatrehany sy miaiky fa tsy niaina teo ambany fankatoavana Azy, fa nanana fiainana ratsy sy meloka. Midika moa izany fa malahelo amin’izany toe-javatra izany isika.


Sarotsarotra hazavaina ny teny hoe “fiovam-po”, saingy tsy manahirana kosa ho an’ny olona izay manatona ny fahazavan’Andriamanitra ka miaiky ny maha-izy azy sy ny tokony hanamelohana azy. Tsy ny fahalalan’ny saina no jeren’Andriamanitra, fa ny fo sy ny feon’ny fieritreretana. Ilay mpamory hetra voatantara ao amin’ny filazantsara dia nanao tsotra fotsiny hoe: “Andriamanitra ô, mamindrà fo amiko, mpanota!” Saingy Ilay Andriamanitra Izay mpamantatra ny voa sy ny fo (Hebreo 4. 12) dia nahafantatra tsara izay zavatra nofonosin’izany teny izany.


Tsia, tsy ny teny lazaina akory no zava-dehibe, fa ny toe-po izay entina manatona an’Andriamanitra. Izany no manambara raha misy marina ny “fibebahana” sy ny “fiovam-po”. Ankehitriny àry aho manontany anao hoe: moa ve ianao efa niova fo?  Efa nanatona an’Andriamanitra niaraka tamin’ny otanao sy ny fahamelohanao ve ianao, ka niaiky taminy fa very noho izany?


Aza mangataka andro, fa ataovy anio dia anio izany. Sao tratra aoriana loatra mantsy raha rahampitso !

Manao veloma sy mirary soa ho anareo.

Ny sakaizanao

 H.L.H.

� Lazaina amin’ny teny frantsay hoe “Moyen Age”






